
Leeruitkoms:

Na hierdie Skrifstudie behoort jy in staat te wees om te verstaan waarop ‘n persoon se
situasie dui. Jy behoort verder te kan onderskei tussen die vrugte (gedrag) en die wortels
(gedagte, dryf, motivering) in mense se lewens.

Selfstudie-opdrag:

1. Skryf 'n kort paragrafie na elke Skrifgedeelte wat behandel word oor die
onderskeid tussen wortels en vrugte.

2. Gebruik die "Petra-gevalstudie" om jouself te oefen in bogenoemde
onderskeiding.

2.5 VERANDERING EN DIE SITUASIE
Dit is reeds genoem dat die situasie nie die oorsaak van die mens se probleme is nie, maar
dat die situasie eerder dui op die druk wat op die sondaarmens kom. Die situasie is die arena
waarin die mens homself en andere kan leer verstaan.

2.5.1 Algemene stryd en beperkinge
Gedeeltes soos Numeri 11-25 en Deuteronomium gee voorbeelde van situasies waarin die
dorings en hart en afgode van die mens geopenbaar word.

2.5.2 Stemme en vormende invloede
Gedeeltes soos Psalm 1, 2 Timoteus 4: 1-5 en Romeine 12:1-2 vertel van allerlei raad
(berading) wat aan die mens gegee word waarby hy kan inval.

2.5.3 Wanneer teen iemand gesondig word.
Matteus 18:15-35 teken 'n situasie waarin daar teen 'n persoon gesondig word. Probeer nog
gebeurtenisse in die Bybel opspoor wat so 'n situasie skets.

2.6 DIE VERANDERING VAN DIE HART
Waarom doen die mens wat hy doen? Hier volg nou ‘n bespreking van ‘n paar Skrifgedeeltes
wat sê waarom doen die mens wat hy doen!

2.6.1 Lukas 6:43-45: Bome en vrugte
Die Skrifgedeelte is baie belangrik om te verstaan waaroor Bybelse berading gaan. Wat
Jesus hier sê is baie belangrik om te kom tot 'n akkurate verstaan van wat in die mens se
hart gebeur. Verstaan mens dit, sal jy weet wat ‘n mens se agenda is.

Soos reeds gesê, gebruik die Bybel afwisselend die woorde: hart, innerlike mens, verstand,
siel, gees en begeertes. Hierdie terme word gebruik om die mens se innerlike te beskrywe,
sy hart.

Wat in die eerste plek in iemand se lewe gesien word, is wat die Bybel vrugte noem. Hoe
herken iemand 'n appelboom? Die boom word aan sy vrugte herken. Vrugte is 'n persoon se
gedrag: sy dade en woorde. Elke mens dra vrugte:
● Dit kan 'n persoon wees wat met woede optree.
● Dit kan iemand wees wat verdeeldheid bring.
● Dit kan 'n mens wees wat vrede bewerk.

Wat dra 'n persoon by berading in? Hy bring gewoonlik slegte vrugte, wat hy wil verander,
sodat hy in die plek daarvan goeie vrugte kan kry!
In die plek van depressie wil hy vreugde hê.
In die plek van probleemkinders wil hy beter kinders hê.
In die plek van ‘n lelike huwelik vra hy 'n mooi huwelik.

DIE BYBEL Sê:
DIE VRUGTE IN MY LEWE IS DIREK VERBIND AAN MY HART.
DIT IS BELANGRIKER OM NA DIE HART TE KYK AS NA DIE VRUGTE.

Daar sal nie betekenisvolle en standhoudende verandering in iemand se lewe kom nie tensy
die verandering in sy hart plaasvind. Die verandering moet op wortelvlak plaasvind.



Die moralis sê: “Sonde is sleg! Moet dit nie doen nie!” Daar word op die vrugte
gekonsentreer en dit wat in mense se hart aangaan, word vergeet.

Die Bybel leer egter: Om slegte gedrag met goeie gedrag te vervang, moet die mens se hart
verander. Verandering moet in die hart plaasvind.

As die berader 'n selfsugtige man beraad en vir hom sê hy moet vir ander mense omgee, sal
hy dit regkry, en sal hy daarmee kan volhou? Die berader vra eerder: Waarom doen hierdie
man, wat bely dat hy die Here en sy naaste liefhet, selfsugtige dinge? Waarom is die vrugte
wat hy dra, sleg?

Gebruik die volgende gevalstudie as 'n oefening om tussen vrugte (gedrag) en wortels (hart:
denke, begeertes, vrese) te onderskei:

GEVALSTUDIE: PETRA
Petra, 'n goed geleerde en welsprekende jong vrou in haar veertiger-jare kom in my kantoor
en vertel haar storie. Sy het gekom vir huweliksberading. Haar man wou nie saam kom nie.
Hy het vir haar gesê om of haar sake agtermekaar te kry, of sy moet uit.

Petra vertel dat haar man haar fisies aanrand. Hulle slaap nie meer in dieselfde bed nie, en
gaan nie meer saam uit nie. Hulle het afsonderlike bankrekenings en eet nie eens meer
saam nie. Hulle twee jong kinders maak beurte om saam met hulle ouers te eet.

Hulle het reeds voor hulle huwelik kommunikasieprobleme gehad. Koos het altyd gevoel dat
Petra hom wil beheer en sy besluite vir hom neem. Petra voel dat Koos nooit aandag aan
haar standpunte gee nie, tensy sy daarop aandring. Nogtans sê Koos dat Petra die mooiste
vrou in die wêreld is, en Petra sê dat Koos die beste iets is wat nog ooit met haar gebeur het.

Koos was 'n rondtrekker met sy altyd groeiende uitvoerbesigheid. Petra weer geniet dit om
by mense te wees wat saak maak. Sy het by pleegouers grootgeword en het nooit geweet
wie haar biologiese ouers was nie. Koos het in die stad grootgeword in ‘n tipiese
werkersklashuis.

Petra sê dat Koos al vir jare beweer dat sy Koos se manlikheid vernietig. Petra erken sy het
reeds twee buite-egtelike verhoudings gehad. Koos was baie kwaad hieroor en dit het groot
rusies meegebring.

Petra het haar agenda vir berading baie duidelik gemaak in die eerste sessie:
"Ek het nie 'n probleem nie, jy hoef nie met my te werk nie. Ek wil net aan ons
huwelik werk. Dink jy jy kan my man hier kry? Hy het hulp nodig".

2.6.2 Matteus 6: 19-24: Skatbeginsels
Elke mens lewe vir een of ander skat. Elkeen lewe om te bekom, te behou en om die dinge
te geniet wat vir hom waarde het. Wat is hierdie waardes?

As ek 'n nuwe kar wil koop, kan die begeerte my begin beheer. As ek aanvaarding van
mense te graag wil hê, beheer dit my. Wat ookal my hart beheer, beheer my gedrag.
Niemand kan twee here dien nie. Die mens se optrede wys watter skat hy beskerm.

JOU SKAT SAL JOU HART BEHEER.



Die vraag wat die Bybelse berader vir homself vra is: Wat is die skat, wat is die waardevolle
dinge wat die beradene wil bekom, onderhou en geniet?

Wanneer 'n pa vir sy kind sê: “Hoe kan jy dit aan my doen?” is dit duidelik dat hy kwaad is
omdat sy seun iets van hom weggevat het. Miskien is dit sy beeld by mense wat geskaad is.

DIE DRIE SKATBEGINSELS (Matteus 6: 19-24)

Fig 7

2.6.3 Esegiël 14:1-11: Afgode in die hart
Afgode in die Ou Testament dui dikwels op sigbare afgode. So byvoorbeeld het die mense
die sigbare beeld van die god van voorspoed, naamlik Baäl, aanbid. Die Ou Testament ken
egter ook afgode wat in die hart is. Een so ‘n afgod is juis die begeerte om voorspoedig te
wees. Uiterlik word die afgodsbeeld vereer deur offers en rituele – innerlik word daar gekniel
voor die begeerte om voorspoedig en suksesvol te wees.

Esegiël 14 vertel dat die leiers van Israel na die profeet kom, want hulle wil God se Woord
hoor. Dit klink vroom, maar God sê aan die profeet dat hierdie manne afgode in hulle harte
het. Hulle wil eintlik hê dat die profeet God se Woord moet aanpas by hulle begeertes. Dan
sê God: Hy sál praat soos hulle wil hê: Hy sál met hulle praat soos dit hulle afgodery pas (vs
4). En dis erg, want dis sy toorn teen mense wat volhard in afgodery – Hy gee hulle oor aan
die konsekwensies van hulle afgodery (Romeine 1:18-32). Sy doel daarmee is dat die volk
dan hulle dwaasheid sal besef en God weer as God sal erken (vs 11).

As daar dinge is wat 'n mens se hart beheer - iets anders as God - gaan daardie dinge jou
optrede beheer:
● As vrees vir verwerping die persoon se hart beheer, sal dit sy gedrag beïnvloed. Hy sal

verdedigend wees, of met aggressie reageer, of toeskulp.
● As sy hart beheer word deur ‘n begeerte na aanvaarding, sal hy 'n goeie dag hê as sy

baas aan hom sê: "Jy is die beste werker wat ek het!". Maar as die baas iets negatiefs
sê, sal hy ontmoedig word en selfs neerslagtig raak. Het die baas iets verkeerds aan hom
gedoen? Nee, maar sy gedrag is beheer deur wat hy wil hê: aanvaarding. Sy gedrag is
die resultaat van sy hart (wat aanvaarding wil hê) se interaksie met die baas se optrede.



Afgodery vind ons dwarsdeur die Bybel! ‘n Afgod is enigiets wat 'n persoon se hart beheer
buiten God. Daardie afgod moet verwyder word (vs 6). Dit die eerste opdrag van die Tien
Gebooie (Eksodus 20:3).

Die belangrike vraag is dus: Wat beheer hierdie persoon se hart?

2.6.4 Jakobus 3:13 - 4:12: Begeertes wat die hart beheer
Die gedeelte maak dit weer eens duidelik dat die oorsprong (oorsaak) van gedrag altyd die
hart is. 'n Onderskeid word getref tussen 'n wyse en 'n dwase mens. Wanneer iemand die
wysheid het wat van Bo kom, dan is daar bepaalde vrugte: so ‘n persoon is vredeliewend,
inskiklik, bedagsaam, vol medelye, onpartydig, opreg. Hierdie wysheid van Bo is in die hart.
Die aardse (duiwelse) wysheid is ook in die hart van die mens en dit word sigbaar as dorings:
allerhande gemene dade, wanorde, naywer en selfsug.

Wat vir ons baie belangrik is, is die onderskeid wat gemaak word tussen die twee soorte
wysheid of denke en die twee soorte gevolge wat daar is. Ons kan die een die boom van
wysheid noem (vrugteboom) en die ander die boom van dwaasheid (doringboom).

Jakobus gaan dan voort om dit te illustreer. Hy vra:
Waar kom die stryd vandaan, waar kom rusies onder julle vandaan? (4:1)

Een moontlike verklaring wat vandag gegee word, is:
Die rusies kom van swak kommunikasievaardighede.

Jakobus sê egter:
Kom dit nie van julle selfsugtige begeertes wat gedurig binne julle woed nie? (vs 1)
Julle wil net julle selfsugtige begeertes bevredig. (vs 3)

Vanweë dit wat in die hart is, dit wat die persoon wil hê, dit waarvoor hy lewe, is daar slegte
vrugte: rusies.

Die woord “stryd” beteken om jou tentpenne in te slaan en daardie grondgebied te beheer.
Dit gaan nie oor begeertes as sodanig nie. Begeertes is nie noodwendig verkeerd nie. Om
mens te wees, is om begeertes te hê. Maar dit gaan hier oor begeertes in die mens se hart
wat sy gedrag beheer. Hierdie begeerte is nie meer begeerte nie, maar 'n eis. Want wanneer
dit die hart beheer, is die persoon nie meer bereid om sonder dit wat hy begeer, te lewe nie.

Gestel iemand begeer iets waarsonder hy nie wil lewe nie, hoe sal dit sy gedrag affekteer?
Indien iemand hom help om dit te verkry, sal hy positief teenoor daardie persoon optree.
Maar as iemand hom keer om dit te verkry, sal hy negatief optree, byvoorbeeld met woede of
skeldtaal.

Huweliksmaats kan vir mekaar die regte dinge gee, dit wat elkeen wil hê, en daarom baie lief
vir mekaar wees. Lief vir mekaar … totdat hulle om een of ander rede dit nie meer kan gee
nie en dan kom die konflik en verwydering.

In berading kry die berader te doen met slegte vrugte (dorings). Hy moet egter dit wat onder
die dorings is, identifiseer, naamlik die persoon se begeertes en motiewe. Motiewe verklaar
die redes vir ‘n persoon se gedrag.



Jakobus gebruik sterk woorde in vers 4:
Julle ontroues (1983-Vertaling);
Egbrekers en egbreeksters (1953-Vertaling)

Hoekom word die mense beskuldig van egbreuk? Omdat hulle God verruil het vir iets
anders. Hulle begeer die gawes meer as die Gewer. Hulle begeer materiële sekuriteit en
aansien by mense meer as God Self.

2.6.5 Galasiërs 5:14 - 6:10: Onder beheer van die Gees of die vlees
In sy brief aan die Galasiërs vertel Paulus aan hulle die evangelie van Jesus Christus. God

spreek sondaars uit genade vry: Hy verklaar hulle regverdig. ‘n Mens kry deel aan die
vryspraak deur geloof in Jesus Christus (Galasiërs 2:16). En so kry ‘n mens ‘n nuwe
identiteit: Jy is nie meer ‘n slaaf nie, maar ‘n vrymens (4:6-7). En ‘n vrymens kry die opdrag:

Jy moet jou naaste liefhê soos jouself (5:14).

In plaas van vrug (liefde) is daar egter dorings:
Maar julle byt en verskeur mekaar (5:15).

Dit gaan egter nie net oor gedrag nie, maar veel dieper: oor die hart. Wat gaan in my hart
aan? Wat dryf my? Wat of wie beheer my hart?

Daar is net twee moontlikhede: ‘n Mens word óf deur die Gees beheer, óf deur jou ou natuur
(vlees). Vlees beteken: die begeerte van die vlees, dit wat ek wil hê. ‘n Mens leef of uit jou
ware identiteit as vrymens, of uit ‘n vals identiteit as slaaf. Die Gees staan teenoor die vlees.
Nie albei kan tegelykertyd baas wees nie.

God eis van ons as vrygemaaktes om onder die beheer van die Heilige Gees te lewe, en ons
nie te laat beheers deur ons sondige begeertes nie. ‘n Mens wat onder die beheer van die
Gees lewe, se gedrag word gekenmerk deur liefde.

Dit gaan eers oor die hart, dit wat my beheer (5:16–18). Eers daarna (5:19-21) word die
gedrag, die vrugte (dorings) genoem. Die dorings (praktyke) van die sondige natuur is
onsedelikheid, onreinheid, ensovoorts. Paulus probeer nie 'n volledige lys van dorings gee
nie. Hy begin deur te sê: "Die praktyke van die sondige natuur is algemeen bekend: ...."
(5:19). Dit is die dinge wat mense gewoonlik aan mekaar doen. Aan die einde sê hy: "... en
al dergelike dinge" (5:21). Daar is baie meer dorings. Bybelse Berading probeer nie die
menslike gedrag tot 'n paar moontlike kategorieë beperk nie.

Dieselfde gebeur wanneer Paulus oor die vrug van die Gees praat:
Teen sulke dinge het die wet niks nie (5:23).

Daar is baie meer positiewe gedrag moontlik as wat hier genoem word. Die vrug van die
Gees sal egter altyd gekenmerk word deur liefde, vreugde, geduld, ensovoorts. Elke woord
wat hier genoem word, is 'n druiwetros met baie druiwe aan. Gedrag soos "volharding"
(deursettingsvermoë) hang aan 'n vrug soos "geduld" (5:22).

Hoe beweeg 'n persoon van die heerskappy van die ou sondige natuur met sy dorings na die
beheersing deur die Gees met sy vrug? In die vorige hoofstukke van Galasiërs verduidelik
Paulus dat die brug van die doringboom na die vrugteboom Jesus Christus is!

Hoe kom jy onder die beheer van die Gees? Dit gebeur deur die Gees te hê. Hoe kry jy die
Gees? Deur geloof in Jesus Christus. Die nuwe hart is 'n hart wat sy geloof in hierdie



Verlosser stel. Hy ontvang die Gees en kom so onder die Gees se beheer.

Hy ontvang dan 'n nuwe hart, 'n hart gebou op die waarheid van die evangelie. 'n Evangelie
wat vertel van die Lam van God wat betaal het vir mense se sondes en hulle kom bevry het
van die verslawing van die ou natuur - mense wat hulleself nie kan red nie.

Begeertes van die vlees: wat is dit? Dit is 'n kategorie wat die Bybelse berader baie help. As
aan mense gevra sou word wat hierdie begeertes van die vlees is, sou die antwoord
heelwaarskynlik wees: seks, gulsigheid vir geld, ensovoorts. In die Nuwe Testament is
"begeertes van die vlees" ‘n opsomming van dit wat verkeerd is met ons. Gaan gerus met die
hulp van 'n konkordansie na hoe die woord begeertes gebruik word. Dit is die Nuwe
Testament se manier om te sê wat mense motiveer. Die term wat veral in die Ou Testament
gebruik word, is “afgode”.

Hoe kan die Bybelse berader hierdie terme gebruik?

Die woord “begeertes” kom gewoonlik in die meervoud voor. Enige begeerte (goed of sleg)
kan 'n begeerte van die vlees word. Die oomblik wanneer 'n begeerte iemand beheer, word
dit 'n begeerte van die vlees.
As 'n persoon in Johannesburg in 'n verkeersknoop kom en aggressief word, wat gebeur
daar? Die doring is duidelik: woede. Dit kom uit die begeerte om op 'n spesifieke tyd by 'n
bestemming te wil wees. Indien die persoon agterkom hy kan dit nie betyds maak nie, keer
hy die wêreld om. Hierdie begeerte, hoe goed dit ookal was, word die persoon se meester!

Calvyn sê in sy Institusie dat die verkeerde in die mens se begeertes is nie dit wat die mens
wil hê nie, maar dat hy dit te graag wil hê. Dit gaan oor die grens. As die begeerte om betyds
te kom te groot word, begin dit die persoon beheer en die vrugte is angs, spanning en
aggressie.‘n Oordrewe goeie verwagting is ‘n slegte begeerte, ‘n afgod.

Hoe kan die begeertes beskryf word? Dit is gewoonlik "misleidend" en "sleg".

Misleidende begeertes
Wat word bedoel met "misleidend"? Terwyl jy hier lees, dink jy dalk: "Ek het gelukkig nie
misleidende begeertes nie". Wat begeertes misleidend maak, is dat hulle so aanvaarbaar
lyk: dit lyk so logies dat mens iets wil hê. Neem die gevalstudie "Bettie” as voorbeeld (kyk by
2.2). Bettie se maatjie, Annie, lug 'n sterk mening: “Ek haat muesli”. Bettie reageer met: “Ek
haat dit ook”. Niemand (nie eens volwassenes nie) sal dink dat dit verkeerd is om met
iemand saam te stem nie. Dis tog ‘n goeie begeerte van Bettie om Annie se aanvaarding en
vriendskap te wil behou. Dit lyk of Bettie logies optree. Wie sal met die eerste oogopslag dink
dat Bettie se gedrag (haar leuen) uit ‘n misleidende begeerte kom …dat sy oorheers word
deur ‘n begeerte om deur Annie aanvaar te word, eerder as deur ‘n begeerte om God te
gehoorsaam?

Misleidende begeertes moet dikwels in huweliksberading ontmasker word. Dit klink logies om
te verwag dat jou lewensmaat jou moet liefhê. As hierdie begeerte egter nie vervul word nie,
kom die dorings na vore: aggressie, frustrasie, bakleiery, verbale en fisieke geweld. Die
motief is dikwels die begeerte om liefgehê te word, om met respek behandel te word en
verstaan te word. Dis nie verkeerd om hierdie dinge van jou maat te verwag nie, want God
verwag dit van jou maat. Wat verkeerd is, is as die begeerte jou beheers en jy so bang word
dit gaan nie vervul word nie, dat jy sonde doen teenoor jou maat.



Wat mense help verander, is wanneer die berading deur die gedrag sny en en misleidende
begeertes ontbloot. Deur die gawe van onderskeiding word begeertes oopgemaak en so kan
‘n berader saam met iemand deur gekompliseerde probleme werk. Mense gee maklik data
oor ander mense se optrede teenoor hulle (situasie / druk), want hulle is baie bewus
daarvan. Hulle kan hulle eie gedrag en woorde ook duidelik raaksien, byvoorbeeld depressie
of aggressie. Dit wat bokant die oppervlak is, kan raakgesien word: die punt van die ysberg.
Maar die berg van begeertes onder die oppervlak, is dikwels onsigbaar, en moet ontdek word
(Spreuke 5:21; Miga 3:8; Jeremia 17:10).

Baie min mense sal na berading kom en sê: "My probleem is dat ek 'n afgodedienaar is. Ek
word beheer deur my liefde vir mense se goedkeuring, of deur sukses in my besigheid. Hoe
kan ek bevry word van die oorheersing van hierdie begeerte? "

Slegte begeertes
Daar is nog 'n woord wat begeertes beskryf, naamlik "sleg”. Wat is 'n slegte begeerte?
Mense lees deur die gedeeltes in die Bybel wat oor slegte begeertes gaan. Hulle stop nie
eers daar nie. Hulle dink: Miskien het Hitler die begeerte gehad, of daardie skelm wat ek ken,
maar dis verseker nie op my van toepassing nie.

Slegte begeertes is egter 'n realiteit in elke gelowige se lewe. Die berader kan die begeertes
identifiseer deur te praat van: verwagtings, wat mense wil hê, wat hulle van hou of nie van
hou nie, wat hulle doel is, wat hulle behoeftes is. Luister hoe kinders praat en hoor die
refrein: “Ek wil dit hê, en dat nie hê nie. Ek wil nie gaan slaap nie”, ensovoorts. So kom ‘n
mens agter wat ‘n kind se lewe oorheers.

Omdat daar baie woorde vir begeertes is, moet die berader mense help om hulle probleme te
vertaal, te interpreteer sodat hulle die regte naam kan kry: vleeslike begeertes. Die berader
moet help om woord-maskers af te haal sodat die naakte waarheid daaragter herken kan
word.

2.6.6 Matteus 22:37- 40: Die liefdesgebod en menslike gedrag
Die Eerste Gebod eis:

Jy moet die Here jou God liefhê met jou hele hart en met jou hele siel en met jou hele

verstand. (Matteus 22:37; Deuteronomium 6:4).

Die opdrag beteken: Jy moet God alléén liefhê. Met ander woorde jy mag nie 'n ander god
as God hê nie (Eksodus 20:3). Dit gaan hier oor ánder dinge wat die mens liefhet; ánder
dinge wat sy hart beheer; ánder dinge by wie die mens sy identiteit en doel soek..

Enigiets kan hieronder geplaas word. Neem byvoorbeeld die müesli-storie: Bettie was bang
vir verwerping en sy was lief vir goedkeuring deur mense. Goedkeuring deur mense was vir
haar op daardie oomblik groter en belangriker as God. Die Bybel praat ook oor die liefde vir
geld. ‘n Mens kan liewer wees vir geld as vir God. Jy kan al jou tyd en energie aan Mammon
wy in plaas van aan God. Dan word jy ‘n materialis. Wat soek en dien jy? Word jy beheer
deur 'n liefde vir plesier, gemak, sekuriteit?

Uit die eerste en grootste gebod kom die tweede wat gelyk is aan die eerste:
Jy moet jou naaste liefhê soos jouself (22:39).

Hoe tree jy op teenoor jou naaste? Hoe maak jy vrede? Hoe konfronteer jy ander? Hoe het jy



lief? Hoe soek jy vergifnis? Hierdie gebod is 'n sambreel wat elke optrede teenoor my
medemens en die res van die skepping toemaak.

Psalm 119: 130 sê dat God se Woord lig bring. Die tweede gebod stel jou gedrag in die lig.
Die gebod wys of jou optrede teenoor jou naaste ‘n goeie vrug is of ‘n doring (1 Johannes
2:8-11).

In berading praat mense maklik oor hulle gedrag teenoor hulle medemens. Maar hulle praat
moeiliker oor die beheer van hulle harte deur God / afgode. Die wonderlike van Bybelse
berading is dat dit juis die eerste groot gebod na die oppervlakte laat kom. So kan mense op
die roete gelei word om waarlik bevry te word van die beheer van afgode (begeertes) en om
deur die Gees beheer te word. As dit waar word, dan is ‘n mens in staat om goeie vrugte te
dra, naamlik om jou naaste lief te hê.

Dis slegs moontlik om jou naaste lief te hê as jy God lief het. ‘n Gebrek aan naasteliefde wys
dat jy afgode dien (1 Johannes 4:20-21; Hosea 4:1,2,6).

2.6.7 Romeine 1: Die gevolge van afgodery
Die gedeelte beskryf die effek van sonde op die mens. Die tema is weer eens: Wat regeer
die mens se hart?

Alle sondige gedrag, ook teenoor jou naaste, is in wese afgodery. Afgodery is 'n
ruiltransaksie wat plaasvind: die heerlikheid van God word verruil vir beelde van dit wat God
geskep het. (vers 23). God word verruil vir drange (24), denke (25) en dade (26ev). Die mens
leef dan nie meer om God te eer nie, maar vir die dinge wat Hy geskape het. Die dinge het
op 'n bepaalde punt belangriker as Hy geword.

Die vrae wat die berader hier vra is:
● Hoe dink die beradene oor God? Oor homself? Oor die skepping? Oor andere?
● Wat is belangrik vir hom?
● Wat motiveer hom? Byvoorbeeld: lewe hy vir aanvaarding en goedkeuring - dinge wat

God geskep het.
Navorsing wys dat stres in die Westerse Wêreld hoofsaaklik veroorsaak word deur die
hoogste Westerse waarde, naamlik om dinge te bekom - nie om hulle te besit nie. Daarom is
mense nooit tevrede nie, nooit vergenoegd nie!
Afgode verander die wyse waarop ek dink en hulle verander my motiewe. Dan gaan ek vir
die verkeerde dinge!
God het bedoel dat die mens geskape dinge moet gebruik om Hom en sy naaste mee lief te
hê.. Maar die mens gebruik ander mense om die dinge te kry wat hy begeer. Die waardes
van die Skrif word verruil vir ander waardes.
Die mens word nie gemotiveer deur wat God sê reg is nie. As ‘n mens iets begeer, dan
beïnvloed dit sy gedrag. Hy sal alles doen wat nodig is om te kry wat hy begeer. Sy lewe
word gestruktureer deur die dinge wat sy hart regeer. Verkeerde gedrag (dorings) het te doen
met hierdie groot ruiltransaksie.



Fig. 8

